
Мақола ба мероси адабии яке аз шоирони номвари охири асри Х1Х-ибтидои асри ХХ 
Идрисхоҷаи Роҷї (1878-1918) ва яке аз асарҳои ҷолиби вай маснавии «Тазкират-ул-хаттотин» 
ихтисос ѐфтааст. Гуфта мешавад, ки маснавии мазкур, ки дар шакли манзум ба қалам омадааст, 
аз сарчашмаҳои муҳими таърихиву адабии ибтидои асри бист буда, дар он дар бораи қариб 60 
нафар хушнависони замон маълумот ҷой дода шудааст. Таъкид карда мешавад, ки дар ин 
тазкира фазои ҳунарии садаҳои ХVIII-XIX ва оѓози садаи XX-и Бухоро ва дар маҷмуъ 
Мовароуннаҳр ба қалам омадааст. Маълумоти он дар бораи хушнависон, ороишгарони китоб, 
шоирону суханварон, анвои хат ва хусусиятҳои он басо ҷолиб ва муҳим мебошад. Муаллиф ба 
хулосае меояд, ки маводи ин тазкира ҳам аз назари таърихї ва ҳам аз нигоҳи адабӣ арзиши 
баланд дорад, зеро он агар, аз як тараф, дар бораи аҳли ҳунар ва хоса, хушнависон маълумот 
диҳад, аз ҷониби дигар, хусусиятҳои адабӣ ва услубии як тазкираи манзуми ибтидои садаи XX 
ва сабки нигориши яке аз намояндагони номвари ин давра Идрисхоҷаи Роҷиро инъикос 
менамояд. 

 

Ключевые слова: Идрисходжа Роджи, месневи, тазкире, писцы, разновидности письма, 
каллиграфия, стихотворный, сокинаме 

Статья посвящена исследованию литературного наследия одного из известных поэтов конца 
Х1Х – начала ХХ вв. Идрисходжи Роджи (1878-1918) и его месневи “Тазкират-ул-хаттотин”. 
Отмечается, что это месневи, написанное в стихотворной форме, является одним из важных 
историко-литературных источников начала ХХ века и в нем даѐтся информация об около 60 
каллиграфах его времени. Подчеркивается, что в данном тазкире описывается творческая 
атмосфера ХУIII-ХIХ и начала ХХ веков в Бухаре и в целом в Мавераннахре. Приведенные в 
нем сведения о каллиграфах, дизайнерах книг, поэтах, разнообразии письма очень интересные и 
важные. Автор приходит к выводу о том, что материалы тазкире имеет большую историческую 
и литературную ценность, потому что, с одной стороны, оно дает важные исторические 
сведения о различных видах искусства, в частности о каллиграфии, а с другой стороны, 
раскрывает художественные особенности поэтического тазкире и стилевое своеобразие 
творчества одного из видных представителей Х1Х – начала ХХ вв. Идрисходжи Роджи.  

The article is devoted to the study of the literary heritage of one of the famous poets of the late 
XIX-th and early XX-th centuries, Idriskhoja Roji (1878-1918) and his mesnevi “Tazkirat-ul-hattotin”. 
It is noted that this mesnevi, written in poetic form, is one of the important historical and literary 
sources of the early twentieth century and it provides information about 60 calligraphers of his time. It 
is emphasized that this tazkire describes the creative atmosphere of the ХVIII-XIX th and early XX-th 
centuries in Bukhara and in Maverannahr in general. The information it contains about calligraphers, 
book designers, poets, and the varieties of writing is very interesting and important. The author comes 
to the conclusion that tazkire materials have great historical and literary value, because, on the one 
hand, it provides important historical information about various types of art, in particular calligraphy, 
and on the other hand, it reveals the artistic features of poetic tazkire and the stylistic originality of the 
work of one of the prominent representatives of the XIX-th and early XX-th centuries, Idriskhoja Roji. 

Бо вуҷуди он ки Қозї Мирмуҳаммад Идрисхоҷа Роҷии Бухороӣ аз шоирони 
соҳибистеъдоди охири асри XIX – ибтидои асри XX буд, дар бораи ў то ин замон ягон 
тадқиқоти ҷиддӣ сурат нагирифтааст. Албатта, дар тазкираҳо, аз ҷумла дар «Тазкират-уш-
шуаро»-и Муҳтарам ва «Тазкори ашъор»-и Садри Зиѐ, «Тазкират-уш-шуаро»-и Абдуллоҳхоҷаи 
Абдӣ, «Афзал-ут-тазкор»-и Афзал-махдуми Пирмастї, «Намунаи адабиѐти тоҷик»-и Садриддин 
Айнї дар бораи ў маълумот пайдо кардан мумкин аст. Баъзе матлабҳои муқаддамотиро 
М.Ѓаффорова бо фарогирии маводи ин сарчашмаҳо дар мақолаи худ «Ҳаѐт ва эҷодиѐти 
Идрисхоҷаи Роҷї»[7, с.46-51] овардааст. Дар мақолаи мо баъзе масъалаҳои марбут ба тарҷумаи 
ҳол, мероси адабї ва маснавии ў «Тазкират-ул-хаттотин» ба миѐн кашида мешаванд.  

Устод С. Айнї дар «Намунаи адабиѐти тоҷик» аз Идрисхоҷаи Роҷї (1298-1338 / 1878-1918) 3 
ѓазал, 6 рубої ва 1 қитъаро оварда, дар ҳаққи ў менависад: «Роҷї аз муқтадиртарин муосирони 
худ ва дўсти наздики Неъматулло-махдуми Муҳтарам буд. Роҷиро қасидаҳои ҳар мисроъ 
таърих ва қасидаи бенуқта низ буд» [3, с.217]. Аммо дар «Ёддоштҳо», ки пас аз бисту чанд соли 
ин тазкира таълиф шудааст, муаллиф ўро аз мухолифини шоирони пешқадам, аз он ҷумла 
Ҳайрат пиндошта, ў ва дўсташ Муҳтарамро танқид мекунад: «Сонитар ду шоири ҷавон 
муқарраби даргоҳ шуданд. Қобилияти шоирии инҳо нисбат ба он замон хеле дуруст буд. Лекин 
ҳардуи инҳо аз хурдсолї худро боби дарбор месохтанд. Ҳардуи инҳо ҳам аз калонзодагони 
Бухоро буда, ба таъбири ҳамон замон «устухонҳошон бо нону намаки ҷаноби олї сахтшуда» 
буда, ба дарбор наздик шудан мақсади табиии инҳо буд. Инҳо аввал лафзбозиҳо, муаммоҳо, 
қасидаҳои тамомтаърих, қасидаи аз ҳарфи бенуқта тамомшаванда барин корҳоро, ки дар 
замони пўсиши феодализм «санъат» ба шумор мерафт, ба даст дароварданд, баъд аз он дар 
дарбори амири замон Абдулаҳад, ки фаҳшиѐт ривоҷ ѐфта буд, мувофиқ шуданро машқ карда, 
шеърҳои беодобонагўйиро сар карданд»[2,с.630].Сабаби чунин дугунагии назар, тахмин 
меравад, ки таъсири ѓояҳои ҳоким ва дар дарбори амир Абдулаҳадхон қарор доштани Роҷї аст. 

Хусусан, баъд аз воқеаҳои соли 1937 ҳатто Айнї барин як шахсияти ҷасур маҷбур буд, ки 

назари манфии худро дар бораи ин шоири дарборї баѐн кунад. С. Айнї оид ба дўстии Роҷї бо 

Муҳтарам, муаллифи «Тазкират-уш-шуаро» сухан ронда, ҳардуро аз зумраи «калонзодагони 

Бухоро» ва хоҳишмандони хидмат дар дарбор меҳисобад. Муҳтарам дар тазкираи худ дар 

бораи Роҷї маълумот дода, ўро писари «Мулло Наберахоҷаи муфтї, мутахаллис ба Тавфиқ, ки 

дар мавридаш таҳқиқ ѐфт» мегўяд ва дар бораи «вазъи салим ва табъи латифи ў» суханҳои 
баланд гуфта, аз эҷодиѐташ як рубої, ду қасида ва ду ѓазалро намуна оварда, дар ниҳоят 
«Таърихи вафоти Идрис-махдуми Роҷї»-ро, ки мансуб ба қалами тазкиранигор аст, замима 
мекунад: 

Афсус, ниҳоли гули боѓи фузало рафт, 
Чун боди ҳаво аз асари боди ҳаво рафт.  
Дар манзили ваҳшаткадаи аҳли фано буд, 
Дар маҷлиси хилваткадаи аҳли бақо рафт.  
Аз кашмакаши сурати ҳастї дили худ чид, 
Оина барандохту худ маҳви лиқо рафт.  
Дар давраи имкон, ки ризо ў ба қазо буд, 
Дар равзаи ризвон шуда розї ба қазо рафт.  
Дар маъбади таҳқиқ ниѐзи абадї сохт, 
Як саҷда адо кард, ки то рўзи ҷазо рафт.  
Бар рўйи замин латмаи асҳоби сухан монд, 
Бар гўши фалак ноиҳаи аҳли азо рафт.  
Аз сафҳаи девони сухан маънии мавзун 

Оҳиста, нафаҳмонда чу бўе зи сабо рафт.  
Ё Раб, чї хабар қосиди ѓайбї ба вай овард, 
К-андар кафи худ ҷони гиромї ба фидо рафт.  
Моем гирифтортар аз сайд дар ин дом, 
Ў руҳи муҷаррад шуда, аз қайд раҳо рафт.  
Хун баски фишурдем зи дил баҳри вафоташ, 
Аз панҷаи мижгон асараш мисли ҳино рафт.  
Тоун, ки дар ў ҳукми шаҳодат шуда ҷорї, 
Дар ҳини вабо ў ба адоди шуҳадо рафт.  
Таърихи варо Муҳтарами хаста чунин ѐфт: 
Роҷї ба суйи мабдаи боқї ба риҷо рафт [9, с. 141] . 

Аз ин марсия маълум мешавад, ки шоир соли 1338, дар синни чилсолагї ба бемории тоун 
гирифтор шуда, аз ин вабо ба шаҳодат расида будааст. Муҳтарам дар мақолаи алоҳида дар 
бораи падари Роҷї низ маълумот дода, ўро аз ҳарду ҷониб «шариф-ут-тарафайн» – аз як ҷониб 
авлоди содоти Саид Атої ва аз ҷониби дигар – Хоҷагони Даҳбедї меномад. Аз ин шоир ў як 
байт, як наът ва ду ѓазалро намуна меорад [9, с. 82-84]. Худи Роҷї дар вафоти падараш марсияе 
менависад ва он дар тазкираи Садри Зиѐ нақл шудааст: 

Оҳ аз он туѓрои девони фазоил, к-аз сафо 
Дар баѐзи хотираш канзи дақоиқ буд сабт.  
Навниҳоле дам ба дам аз нуктаҳои дилфиреб 
Ранг-ранг аз мазраи фикри дақиқаш дошт набт.  
Буд васфи донишу ҷуду ҷалолу рифъаташ 
Зоидан ъаммо нақулу ъолиян миммо катабт.  
Кард чун сомони сайри хиттаи дор-ул-қарор, 
Гуфт аз маънишиносї доъии Ҳақро раҳабт.  
Шуд сариророи саҳни гулшани дорулхулуд, 
Дар маҳи Қурбон, ҳазору сесаду дар явми сабт [12, с. 92]. 

Дар навбати худ Садри Зиѐ дар тазкираи манзуми худ «Тазкори ашъор» Роҷиро хеле ситоиш 
мекунад: 

Ҷавоне зи шоирфанони Бухор, 
Ки дорад ба фанни сухан эътибор,  
Хирад дораду ақлу ҳушу насаб, 
Ҳунар дораду илму ҳилму ҳасаб.  
Хирад омада ирси ў аз падар, 
Хирад маврас омад ба касбу ҳунар.  
Мусаммо ба Идрису Роҷї хитоб, 
Сиѐдатнасаб, хоҷагиинтисоб [12, с. 91].  

Дар идомаи ин тавсифот муаллифи тазкира дар бораи падари ў маълумот додааст: 
Падар буд з-аъѐни мулки Бухор, 
Ки дорад ба илму амал иштиҳор.  
Ҳасаб ҷамъ омад варо бо насаб, 
Саййидхоҷа ному Набера лақаб.  
Расида зи лутфи шаҳи бовиқор 
Ба ифтонависии шаҳри Бухор.  
Ба фазлу камолу ба иззу шараф 
Надорад назиру адилу тараф.  
Муваффақ ба тавфиқи лорайбї аст, 
Камолоти ў ҷумлагї ѓайбї аст,  
Ки дар шеър ҳам дошт табъи расо, 
Ки «Тавфиқ» бошад тахаллус варо [12, с. 91].  

Дар ҳамин ҷо Садри Зиѐ аз вафоти Тавфиқ ва аз навишта шудани таърихи вафоти ў аз 
ҷониби писараш хабар медиҳад, ки мо он таърихро дар боло овардаем:  

Аз ин домгаҳ пеш аз чанд сол 
Варо тоири руҳ кард интиқол.  
Пайи забти таърихи фавти падар 
Чї абѐти зебо, ки дорад писар [12, с. 91].  

Садри Зиѐ изҳори умедворї мекунад, ки Роҷї, агар аз чанги аҷал зинда монад, дар оянда 
метавонад «зубдаи шоирони замон» шавад: 

Биѐбад зи чанги аҷал гар амон, 
Шавад зубдаи шоирони замон.  
Ҳанўзаш, ки дар унфувони шабоб, 
Тавон кард аз фозилонаш ҳисоб.  
Ҳамоно пас аз касби такмили ҳол 
Ба олимаротиб расонид камол.  
Дар ин аҳд дар шеваи шоирї 
Варо рутба бартар бувад з-аксаре.  
Варо зеҳни соф асту табъи равон 
Талиқ-ул-лисон асту азб-ул-баѐн [12, с. 91].  

Садри Зиѐ Роҷиро на танҳо ба унвони як шоири рангинхаѐл, балки ҳамчун хаттоти хушкор 
низ муаррифї кардааст:  

Ба ашъори рангин, ки ў қоил аст, 
Ба хаттотї ҳам дасти ў қобил аст [12, с. 91].  

Азбаски дар назари Садри Зиѐ шеъри Роҷї беҳтар аз шеъри падараш аст, дар тазкирааш, ў 
нахуст ашъори писар ва баъдан намунаҳо аз ашъори падар меорад ва ин маъниро махсус таъкид 
менамояд: 

Нахустин зи ашъори хуби писар 
Нависам, пас он гаҳ зи шеъри падар [12, с. 91].  

Садри Зиѐ дар тазкираҳои дигари худ низ дар бораи Роҷї маълумот додааст, ки дар ин бора 
Саҳобиддини Сиддиқ дар рисолаи худ хабар медиҳад [13].  

Абдуллоҳхоҷаи Абдї – аз тазкиранависони муосири Роҷї дар тазкирааш ба ў баҳои баланд 
дода, 2 ѓазалашро намуна овардааст [1, с. 101]. Ў иштибоҳан тахаллуси Тавфиқро «Таҳқиқ» 
навишта, аз ҷониби модарї аз хоҷагони Шайхи Рангрез набераи Иноятуллохоҷаи Муфтии 
мударриси Кўшон Толиби Таҳзибхон будани ўро қайд мекунад ва низ умед бар он мебандад, ки 
агар толеъ мадад кунад, ба мартабаи камол хоҳад расид [1, с. 101].  

Аммо аз миѐни тазкиранависони баъдина «Тазкираи Сибоқ» дар бораи Роҷї маълумоти 
фаровонтар медиҳад. Ба қавли ў, «эшон домоди Қозї Ибодуллохони Ибрат, ки мавсуф валади 
аршади домулло Абулфазли Сират мебошанд» [4, с. 100]. Ў хабар медиҳад, ки бародари Роҷї 
Насрулло-махдум бо ду писари Ибодуллохони Ибрат «ба Афѓонистон (ба Ақча) ҳиҷрат намуда 
ва дар ҳамон ҷо зиндагонї карда ва дар ҳамон ҷо аз олам гузаштаанд» [4, с. 100].  

«Девони Роҷї дар ин ҳангом назди Атоуллохон, фарзанди Насруллохон-махдум аст, ки 
муҳаррир шаби сафари худ аз Кобул соате аз он истифода бурда, баъзе аз ѓазалҳои онро 
навишта гирифта будам» [4, с. 100].  

Ин хабар воқеан ҳам ҷолиб аст.Маълум мешавад, ки Идрисхоҷаи Роҷї шоири соҳибдевон 

буда, девонаш айни ҳол дар дасти бародарзодааш Атоуллохон будааст ва ў дар Кобул иқомат 

доштааст. Шайх Абдулқодир Кароматуллоҳи Бухорї дақиқ накардааст, ки дар кадом сол бо ў 

мулоқот доштаву девонро бо чашми худ дидааст, вале аз замимаи тазкира маълум мешавад, ки 

дар аввали солҳои 2000 ҳам ў дар қайди ҳаѐт будааст. Пас, маълум мешавад, ки имкон дорад, 

девони шоир дарѐфт ва муаррифї шавад. Дар «Тазкираи Сибоқ» муаллиф 5 ѓазал, 4 мухаммас 

бар ѓазалҳои Шоҳин, Тоҷуддавла, Оҷиз, Анқо, 4 истиқболия бар ѓазали амир Оҷиз, 1 

истиқболия бар ѓазали Наҷиби Ҳиндї, 4 рубої ва як марсия-моддаи таърихи Муҳтарам бар 

вафоти Роҷиро интиқол намудааст, ки аксар нав буда, дар тазкираҳои дигар вонамехуранд.  

Ниҳоят, тазкираи дигар «Тазкираи суханварони Истаравшан», ки мансуб ба қалами 

Сайидумари Султони Кавкабист, дар бораи Идрисхоҷаи Роҷї маълумот дода, менависад, ки ў 

дар мавзеи Қалъачаи Раиси Ѓончї соли 1298/1880 «дар оилаи фозил ва шоир Мулло Бурҳонхоҷа 

мулаққаб ба Наберахоҷа тахаллусаш Тавфиқ таваллуд ѐфт. Мулло Бурҳонхоҷа фарзанди шоир 

Сайидѓозихоҷаи Нолаи Истаравшанї ва набераи Хоҷа Убайдуллоҳи Солик мебошад. Бинобар 

ҳамин ҳам Тавфиқ ба худ Наберахоҷа лақаб гирифтааст» [с. 249] Аз рўйи иттилои Сайидумари 

Султон, Роҷї саводи ибтидоиро дар зодгоҳ гирифта, баъди дар Бухоро муфтї шудани падараш 

ба ин шаҳр мекўчад, дар мадрасаи Кўкалтош таҳсил карда, дар ноҳияи Янги Қурѓон қозї 
таъйин мешавад. Аммо соли 1336/1918 ба бемории вабо гирифтор шуда, дар синни 39 солагї 
вафот мекунад. Тибқи иттилои муаллиф, Роҷї дар Истаравшан ба яке аз хешовандонаш 
издивоҷ карда, соҳиби фарзандон, аз ҷумла писаре мешавад бо табъи шоирї.  

Дар маълумотномаи Сайидумари Султон чанд нукта баҳснок аст: 

1. Сабаби Наберахоҷа тахаллус ѐфтани Тавфиқро донишмандони дигар набераи 
Иноятуллоҳхоҷаи муфтї будани ў гуфтаанд.  

2. Соли вафоти Роҷиро аксари тазкиранависон 1338 гуфтаанд, аммо С. Султон 1336 
менависад. Агар ба моддаи таърихи Муҳтарам такя кунем, 1338 дуруст аст.  

3. С. Султон ҳини баѐни шарҳи ҳоли шоир дар бораи хидмати Роҷї дар дарбори амир 
хомўш мондааст.  

4. Шайх Кароматуллоҳ дар «Тазкираи Сибоқ» ўро домоди шоир Ибрат гуфтааст, аммо С. 
Султон аз издивоҷи ў бо хешдухтари истаравшанї хабар медиҳад, ки маълум нест, ахбори 
кадоме аз онҳо саҳеҳ бошад.  

5. Тибқи хабари С. Султон дар тазкираи Возеҳ дар бораи Идрисхоҷаи Роҷї маълумот ҷой 
дорад. Аммо мутолиаи бодиққати ду нашри ин тазкира ба натиҷае овард, ки дар бораи 
Роҷї чизе гуфта нашудааст.  

6. С. Султон маълумоти Садри Зиѐро аз «Тазкори ашъор» иштибоҳан чун чакидаи қалами 
Муҳтарам овардааст.  

7. С. Султон менависад, ки Роҷї «ба вафоти шоирони машҳури замон Шамсиддини Шоҳин, 
Мирсиддиқи Хайрат, Тавфиқ, Ёрї, Риҷої ва чанди дигар қитъаҳои таърихї навиштааст» 
[8, с. 252]. Қитъаи таърихии ў дар вафоти падараш Тавфиқ ҷойи баҳс надорад, аммо дар 
мавриди шоирони дигар қитъаҳои ў дар ҳеч ҷо, аз ҷумла дар тазкираи худи С. Султон низ 
сабт нашуда, боиси шубҳа мемонанд.  

8. Ба қавли С. Султон «соли 1976 ба табъи девони Нақибхони Туѓрал таърихи марѓуб гуфт 
ва баҳои сазовор дод» [8, с. 252]. Аммо ин фикр ҳам баҳснок аст, зеро соли 1976 Роҷї дар 
қайди ҳаѐт набуд, девони Туѓрал бошад, соли 1916 интишор ѐфт, ки баробар ба соли 1876 
ҳ. мебошад. Шояд муаллиф ҳамин солро дар назар дошта бошад?! 

Мероси адабии Идрисхоҷаи Роҷї аз рубоиѐту қитъаот, ѓазалиѐту қасоид, мухаммасҳову 
ҷавобияҳо, баѐз ва маснавии манзуми «Тазкират-ул-хаттотин» иборат аст. Девони Идрисхоҷаи 
Роҷї, чунонки гуфта шуд, тибқи маълумоти Шайх Кароматуллоҳи Сибоқ дар дасти 
бародарзодаи шоир дар Кобул нигаҳдорї мешавад. Намунаҳои ашъори Роҷї дар тазкираҳо 
оварда шуда, аз ҳунари волои шоир шаҳодат медиҳанд. Дар суханбозї низ Роҷї истеъдоди 
фавқулода доштааст, ки рубоии зерин бо истифодаи таҷниси қофия гувоҳи ин даъвост: 

Эй дилбари шўхи дилкаши дидадаро, 
Кардам зи барот ҷой, дар дида даро! 
Бар пот ѓуборе нарасад, дида даро, 
Берун кунадат сиришк, гар дида даро! 

Дар радифи мухаммасҳое, ки Роҷї ба ашъори шоирони мозиву муосир гуфтааст, як 
мухаммаси тазминии зебое бар ѓазали Камоли Хуҷандї низ ҷой дорад, ки банди аввалинаш 
чунин аст: 

Сунбул аз он кокули пурпечутоб аз худ равад, 
Наргис аз он чашми масти нимхоб аз худ равад.  
Ѓунча аз лаъли ту ҳангоми хитоб аз худ равад 
Акси рўят гар фитад дар об, об аз худ равад 
В-ар фишонї зулфи мушкин, мушки ноб аз худ равад.  

Баѐзи Идрисхоҷаи Роҷї, ки бо хати хеле зебо таълиф шуда, ашъори шоирони зиѐд аз ҷумла 
абѐти дилнишини Абдурраҳмони Ҷомї, Камоли Хуҷандї, Саъдии Шерозї, Сайидои Насафї, 
Мирзо Абдулқодири Бедил, Садри Сарир, Абдулқодирхоҷаи Савдо, Исо махдум ва дигаронро 
дар бар гирифтааст.  

Маснавии «Тазкират-ул-хаттотин» аз манбаъҳои муҳимми таърихиву адабии тоҷикон буда, 
дар он дар бораи ҳунари хаттотї, хусусиятҳои он, хушнависони номвар маълумот дода 
шудааст. Маснавии мазкур дар вазни мафоїлун / мафоїлун / мафоїл (ѐ фаулун) – баҳри ҳазаҷи 
мусаддаси маҳфуз ѐ мақбуз навишта шуда, шумори мисраҳояш аз 1700 адад (850 байт) 
мутаҷовиз аст.  

Зимнан, маснавии Роҷї асари муҳимме аз силсилаи осор дар бораи хушнависон буда, дар ин 
давра чандин асари дигар ҳам аз боби ҳунарҳои хушнависї, китоборої, муқовасозї ва монанди 
ин таълиф шуда будааст. Аз он ҷумла «Тазкират-ул-хаттотин»-и Садри Зиѐ, «Маҷмуаи 
котибин»-и Фатҳуллоҳи Муї, «Тазкираи хушнависон»-и Ѓуломмуҳаммад Ҳафтқаламии 
Деҳлавї ва ѓ. -ро метавон ном бурд, ки бо таърихи ин навъ ҳунар, вежагиҳо ва номварони он 

метавонанд ошно кунанд. «Тазкират-ул-хаттотин»-и Идрисхоҷаи Роҷї, ба қавли мутахассиси 
соҳаи хатшиносї Эҳсон Оқилов, ба шарофати «Тазкират-ул-хаттотин»-и Садри Зиѐ, ки соли 
1350/1931 таълиф шудааст, ҳифз шудааст (Э. Оқилов). Садри Зиѐ дар асари худ дар бораи анвои 
хат ва хаттотони мутақаддимин ва мутааххирин маълумот дода, баъзе рисолаҳои марбут ба 
хатро низ ба он ворид кардааст. Ў дар бораи анвои шашгонаи хат, равияҳои хатнависї, мисли 
қитъанависї, равияи мавлавии соқигї, равияи абдуҷабборї, хати настаълиқ, хати шикаста ва 
ѓайра дар ин асар маълумот медиҳад ва илова мекунад, ки аз хатҳои шашгонаи маъмули 
анъанавї дар асри XIX се навъи хат – сулс, таълиқ ва настаълиқ густариш ѐфтанд. Аз ҷумла, Э. 
Окилов, менависад, ки маснавии Идрис-махдуми Роҷї низ ба рисолаи Садри Зиѐ ворид шуда, 
дар бораи 42 нафар хаттотони машҳур маълумот медиҳад. Ҳақ ба ҷониби ўст, ки «ин маснавї 
барои омўзиши таърихи адабиѐти асри XIX-ибтидои асри XX ва мактаби хушнависии Бухоро 
сарчашмаи муҳим мебошад» [10, с. 18].  

Маснавии Идрисхоҷаи Роҷї яке аз асарҳои хеле арзишманди таърихиву адабї буда, дар он 
роҷеъ ба масъалаҳои омўхтани асосҳои ҳирфаии хушнависї ва пайванди ин ҳунар бо ҷамъи 
ҳунарҳои дигаре, ки дар он рўзгор дар Бухорои шариф равнақ дошт, матлабҳои ҷолибе оварда 
шудааст. Идрисхоҷаи Роҷї дар баробари васфи ҳунари ҳар хушнавис оид ба ҳунарҳои дигаре, 
ки ин хаттот дорад, аз он ҷумла китоборої, муқовасозї, заргарї, коѓазсозї, суханварї, шоирї 
ва ѓайра сухан ронда, дар маҷмуъ як манзараи умумии ҳаѐти фарҳангии яке аз бузургтарин 
шаҳрҳои Шарқ – Бухороро инъикос менамояд.  

Маснавии Идрисхоҷаи Роҷї дар шакли соқинома навишта шуда, баъд аз ҳар банди он, ки 
ихтисос ба мавзуе дорад, як байте бо мухотаби «соқї» меояд. Ҷамъулҷамъ миқдори чунин 
бандҳо бисту ду адад аст. Бандҳо аз назари миқдори байт гуногунанд.  

Дар банди аввали маснавї муноҷот ба Худованд, ҳамду сано ба Офаридгор ва расули акрам 
оварда мешавад ва дар ҳамин қисми маснавї муаллиф аз даргоҳи илоҳї хоҳиш мекунад, ки: 

Диламро пок гардон аз намоиш, 
Забонам соф кун андар ситоиш,  
Ки то некў диҳам доди фасоҳат, 
Кунад хонанда аз вай истироҳат!  

Ин ҷо нуктаи муҳим он аст, ки муаллиф мехоҳад аз гуфтани айби дигарон барканор бошад, 
вале айби худро бидонад: 

Ба айби кас маѐло фикратамро, 
Зи айби ман хабар деҳ фитратамро!  

Дар банди дувум пас аз ситоиши Худову Расул шоир ба васфи шоҳаншоҳи замон мегузарад: 

Бидеҳ, соқї, мае, то з-ин тарона 
Кунам васфи шаҳаншоҳи замона!  

Дар банди дигар пас аз мадҳу ситоиши шоҳи замон шоир ба тавсифи Бухоро шуруъ мекунад. 
Сабаб он аст, ки дар меҳвари ин маснавї васфи хаттотони Бухоро, ки аз марказҳои бузурги 
тамаддуни Шарқ ва ҳунарҳои хушнависиву китоборої буд, қарор дорад. Ин аст, ки дар васфи 
ин шаҳри бузург ва ин гаҳвораи бемисли миллати мо мусанниф мегўяд: 

Ҷаҳонро аз Бухоро зебу зин аст, 
Ки олам хотаму ин ҷо нигин аст.  
Ҷаҳон шахсу Бухоро омадаш дил, 
Ба дил шуд эътибори шахс ҳосил.  
Бухоро маѓзу олам ҷумлагї пўст, 
Барои маѓз охир пуст некўст.  

Дар чанд банди дигар шоир дар васфи маъшуқи худ сухан меронад ва ўро дар ҳамаи ҳунарҳо 
соҳибкамол меномад.  

Зи ҳар фанне, ки меномї камоле, 
Набуд ўро дар ў фан худ мисоле.  
Ба фаҳми чистону сунъи муаммо 
Миѐни нуктасанҷон буд якто.  
Ҳулул оварда ўро илм дар килк, 
Диҳад эъломи ў килки гуҳарсилк.  
Хафиву ҳам ҷалї хат дошт дилбар, 
Ки гўйї бар садаф барчида гавҳар.  
Варо назме ба синни хурдсолї 

Бар он ваҷҳе, ки бо силки лаолї,  
Зи ҳар фан гарчи некў баҳравар буд, 
Ба хатту шеър майлаш бештар буд.  

Дар ниҳояти ин тавсифҳо майли дилбарро ба хатту шеър зикр карда, таъкид менамояд, ки 
танҳо бо роҳи вуруд ба ин ду ҳунар имкон дорад, ки дили маъшуқ ба даст ояд: 

Агар хоҳї висоли он дилором 
Бурун овар ба фанни шеъру хат ном.  
Бидеҳ, соқї, майе то ҳотифи ѓайб 
Кунад ҳусни хат андар сафҳа беайб!  
Хат охир мазҳари рўйи нигор аст, 
Ба шахси ҳусни ў оинадор аст,  
Ки мемонад алиф бо қадди ҷонон 
В-аз ў ҳам ҷилва созад тири мижгон.  

Ҳамин тариқ, аз ҳарфи алиф тавсифи ҳарфҳо, тарзи навиштани онҳо, тарзи пайваст шудани 
онҳо бо ҳамдигар ва дигар хусусиятҳои ҳусни хат оѓоз меѐбад. Муаллиф дар идома дар бораи 
таълими хат ва таърихи хати настаълиқ маълумот дода, асосгузори онро Алии Табрезї 
меномад: 

Бидеҳ, соқї, майе, то дар мавозеъ 
Кунам таълими хат-ул-айн возеҳ!  
Мар ин хатро, ки настаълиқ ном аст, 
Бино аз насхи таълиқаш тамом аст.  
Намуда вазъи ин хат назди ҷумҳур 
Алї Табрезї андар асри Темур.  

Пас аз баѐни хусусиятҳои ҳар ҳарф ва тарзи навишта шудани онҳо, муаллиф дар бораи 
устодони ин фан хабар медиҳад: 

Бидеҳ, соқї, майи софе, ки то ман 
Кунам теъдоди устодони ин фан!  

Аввалин касе, ки ў дар борааш хабар медиҳад ва ҳунари ўро дар хушнависї тавсиф 
менамояд, Махдуми Аҳмад аст: 

Ваҳиди комилон Махдуми Аҳмад, 
Ки давлат дар камолаш буд сармад.  
Хаташ бар сафҳаи силки лаолї, 
Найи килкаш зи шаққи нақс холї.  
Зи тиббу ҳандаса шеъру нуҷумаш, 
Мусаxxар бар сари мулки улумаш.  
Дар ин фанҳост аз тасниф машҳур, 
Ки чашми нотавонбин бод аз ў дур.  

Аз ин васф бармеояд, ки Аҳмади Донишро муаллиф на танҳо саромади хаттотони замон, 
балки донишманди бемисле дар улуми тиббу ҳандаса ва шеъру нуҷум низ меҳисобад. Аммо ин 
ҷо сухан на танҳо аз донишмандии Махдум, балки сурату сирати ў низ рафтааст: 

Ба сурат чун қаландар лоуболест, 
Ба сират лек Афлотунмисолест.  

Дар идомаи ин қисмати маснавї шоир дар бораи хушнависоне мисли Иброҳиму Исҳоқ, Мир 
Икром, Мирзо Аҳмади Муншинажод, Иброҳимхоҷаи мири Кўлоб, Иброҳимхон, Абдуллоҳбег, 
Мирзо Баҳром, Мирзо Бадриддин, Бақохон (Нодир), Таҳсин, Муллохоҷа, Имодуддин, Мирзои 
Дабир, Шаҳобуддин Халифа, Ҳоҷї Ҳусайн, Ҳоҷи Мирзо Раҳматуллоҳ, Саъдуллоҳи Ўроқ, 
Муллоорифи Бобои Ирсї, Қорї Шариф, Мирзо Шариф Махдуми Садр, Сиддиқ, Қозї Сабохон, 
Махдуми Солеҳи Навҳа, Мирзо Ѓиѐс, Мирзо Фармонқулї, Мирзо Қамархон, Мирзо Ҷаҳонгир, 
Ҳоҷї Абдусаттор, Ҳабибуллохони Қозинажоди Авҳадї, Ҳоҷї Абдуваҳҳоб, Ҳаким Абдулмаҷиди 
Зўфунун, Абдуллобеки мири Китоб, Абдулкарими Имод, Абдуллоҳ муншии Мирзо, Мирзо 
Азим, Абдурраҳими Пушткўҳї, Убайдуллоҳ Мирзои Ҳисорї, Мирзо Абдураҳмон, Мирзо 
Абдулвоҳид, Мирзо Абдуқайюм, Қорї Абдулвоҳид, Мирзо Умари Сонї, Мирзо Қорї Олим, 
Мирзо Қобил, Мир Файзуллоҳи Котиб, Мирзо Қобили Мирохур, Қорї Қулї, Мирзо Мурод, 
Маҳмадамин, Қорї Музаҳҳиб, Абдулмуъмин, Қозї Маҳмадамин, Муҳсинҷон, Қозї Назруллои 
Ўроқ, Қозихоҷа Неъматуллоҳ, Мирзо Сафар, Мирзо Миряҳѐ маълумот медиҳад.  

Мо 58 нафар хушнависи замонро дар маснавии Идрисхоҷаи Роҷї шумурда тавонистем, ки аз 
шумори Э. Оқилов (42 нафар гуфта буд), 16 нафар бештаранд. Аммо, чунонки худи муаллиф 
эътироф мекунад, ин шумор танҳо қатрае аз баҳр аст. Бинобар ин, ў аз ҳамаи онҳое, ки 
номашон ба ин маснавї ворид нашудаанд, узр мепурсад ва иллати ба тазкира ворид 
нагардиданашонро на фориѓболии муаллиф, балки бехабарии ў аз ҳоли онҳо шарҳ медиҳад: 

Зи хаттотон, ки дар ин сафҳа гуфтам, 
Зи баҳри мадҳашон як дур (р) насуфтам.  
Зи баҳре қатра аз хавфи итолат, 
Зи муҳре заррае омад ҳаволат.  
Ҳаминҳо худ яке аз сад ҳазоранд, 
Ки ин ҷо аҳли ин фан бешуморанд...  
Пас онҳоро, ки бо шуҳрат нашуд кор, 
Наѐмад номашон дар силки тазкор.  
Басе з-онҳо, ки худ ҳастанд машҳур, 
Маро ноҳолдонї дошт маъзур.  
Фаромўшї сабаб омад на иҳмол, 
Басе з-онҳо, ки будам огаҳ аз ҳол.  
Аз ин маънї сухан дар кўтаҳї монд, 
Зи зикри баъзешон дафтар тиҳї монд.  
Бибояд аз карам узрам пазиранд, 
Маъозуллоҳ, ки бо ман хурда гиранд.  

Идрисхоҷаи Роҷї дуруст гуфтааст, ки аксари онҳое, ки дар хаттотї машҳур буданд, дар 
шоирї низ ҳунари хос доштаанд: 

Бувад з-инҳо, ки шуд дар сафҳа тазкор, 
Зи хатту шеър аксар баҳрабардор.  

Бинобар ин дар идомаи сухан Идрисхоҷа ба васфи «сухан» мепардозад. Сухан аз диди ин 
суханвар, сарвати бебаҳост: 

Сухан мавҷе бувад аз баҳри эҳсон, 
Сухан дуррест аз дарѐи ирфон.  
Сухан охир мадори лутфу кин аст, 
Сухан охир бинои куфру дин аст.  
Сухан бошад далели куфру ислом, 
Сухан бошад нишони амру илҳом.  
Сухан бо шоҳиди мазмун қабоест, 
На балки мазҳари маънинамоест.  
Сухан оинаи шахси маъонист, 
Маъониро сухан гар нест, фонист.  
Вуҷуде дар маъонї бе сухан нест 
В-агар маънї набошад, ҳеч фан нест.  
Сухан чун наврасе покизагавҳар, 
Тасарруф мекунад мазмуни духтар.  
Сухан равнақдеҳи соҳибкамолон, 
Сухан фарбеҳкуни лоѓархиѐлон.  

Азбаски сухан «ҷавҳари таъми суханвар аст»-у зодаи табъи ў, хоҳ зебо бошаду хоҳ безеб, дар 
назари соҳиби худ арҷманд аст: 

Сухан бошад чунон покизагавҳар, 
Ки бошад ҷавҳари таъми суханвар.  
Сухан к-ў зоид аз табъи хирадманд, 
Халаф бошад туро монанди фарзанд.  
Халаф гар хуб бошад, рост дилҷўст, 
Сухан гар ҳусну гар қубҳ аст некўст.  
Халаф гар дилкашу гар нописанд аст, 
Ба назди соҳиби худ арҷманд аст.  

Ин матлабро – яъне мисли фарзанди хубрўву нек будани ҳар сухан аз назари суханвар ба 
воситаи як ҳикояти тамсилї ба қалам омадааст. Мазмуни ин ҳикоят он аст, ки боре пире аз 
ровї хоҳиш мекунад, то себеро ба зеботарин кўдак, яъне фарзандаш, ки дар мадраса таҳсил 
мекунад, бирасонад. Ў фарзандашро чунон ситоиш мекунад, ки гўйї, дар ҳусну малоҳату ақлу 

дониш ягона ва фариди рўзгор бошад. Вақте ровї ба мадраса мерасад, мебинад, ки ҳама ноқису 
шалу калу кўранд ва танҳо фарзанди худаш зеботарини онҳост ва он себро ба фарзанди худаш 
медиҳад. Ин ҳикоятро дар шаклу гунаи дигар дар осори ин давра метавон пайдо кард. Пас аз ин 
ҳикояти тамсилї муаллиф дар бораи худаш ва корҳое, ки кардааст, хабар медиҳад: 

Ба хатту шеър кардам феълу гуфтор,  
Ҳама қасри забону хома даркор.  
Каломам ҷумла яксар беѓараз буд,  
Хулусаш ҷавҳару сидқаш ѓараз буд...  
Навиштам ҳарчи омад бар забонам,  
Дигар радду қабули ў надонам.  

Шоир ифтихор дорад, ки ҳаргиз ба хотири тамаъ ва савдои хом шеъре нагуфта, ба хотири 
обу ошу маош каломе мавзун накарда. Ў шукргузор аст, ки ҳарчи мехост, барояш бо лутфи 
Илоҳї дастрас буд: 

Ҳар он чи мақсад аз дунѐ ҳавас буд,  
Зи лутфи ҳақ бар онам дастрас буд.  

Шоир дар идома аз санҷиши қалам ва тавфиқи худ дар таълифи ҳусни талаб, ѓазал, 
мухаммас, рубої, қасида, муаммо, ҳошия, маснавї, ҳикоят, шаҳрошўб, моддаи таърих 
маълумот медиҳад. Дар охир ин ҳама дар назари ў як навъ худситої менамояд, ки пас аз байте 
ба унвони соқї лаҳни худро таѓйир медиҳад: 

Бидеҳ, соқї, майе аз раҳнамої, 
Фуруд ор аз саманди худситої!  

Роҷї ҳама гуфтаҳои худро ѓалату ҳарзагўйї номида, иқрор мешавад, ки: 

Бузургон ҳарчи маънї буд, гуфтанд, 
Дури маънї ба пеши табъ суфтанд.  

Дар чанд банди охири маснавї шоир изҳори аҷзу нотавонї карда, аз хатову айб орї 
набудани ашъорашро таъкид мекунад ва аз хонандагон авфу пўзиш мехоҳад.  

Дар «Тазкират-ул-хаттотин», чунонки зикраш рафт, асомии қариб 60 хушнавис ворид 
шудааст. Муаллиф ба ҳар кадоми онҳо баҳои сазовор дода, аз ҳунарҳояшон маълумот медиҳад. 
Масалан, дар бораи Исҳоқ менависад, ки ў дар хатти ҷалї ва хафї «ба ҳар як беҳтар аз якдигар 
тавоно» ва аҳли шеъру тақрир буда, дар шоирї машҳури даврон буд. Ё худ Мир Икром «зи 
санъатҳои ҷузъї бас хабардор», Мирзо Аҳмади Муншинажод «шаҳир андар фунуни шеъру 
тақрир», Иброҳимхоҷаи мири Кўлоб «ба шеъру заргарї» будаш маҳорат, Иброҳимхон «ба 
иншову ба назму шеър якто», Мирзо Баҳром «ба фанни хатту тақрираш камолест, Хаѐли 
шеъриаш сеҳри ҳилолест», Бақохон «ба дарсу шеър мумтоз ва тахаллусаш Нодир», Таҳсин 
«дабиру шоири маънишинос», Муллохоҷа «дар машқи ҷалї ва лавҳу қитъа» шуҳратманд, 
Имодуддин «ба таъриху сухандонї мусаллам», Мирзои Дабирї «ба шеъру хат инон тофт», 
Шаҳобуддин Халифа «худодон, фақеҳу олим ва дар хатти ҷаливу китобат соҳибмаҳорат» 
будаанд. Аз миѐни хушнависон шахсиятҳои баѓоят номваре мисли Аҳмади Дониш ва Садри Зиѐ 
низ будаанд. Чунончи, дар бораи Садри Зиѐ мегўяд, ки: 

Дар ин фан он ки ў худ аҳли қадр аст, 
Ҳаме Мирзошариф Махдуми Садр аст.  
Қалам дар дасти ў ҳамчун чапандоз, 
Ба майдони саҳоиф дар таку тоз.  
Чу ояд маст дар майдони тақрир, 
Ишороташ намегунҷад ба таҳрир.  
Набошад андар ин фирўзасоҳат, 
Қаринаш ҳолиѐ андар фасоҳат.  
Ҳама ашъори ў дархурди тавсиф, 
Бувад ўро ба маълумот тасниф.  
Ба қаддаш рост дебои фазоил, 
Шудї зоҳир аз ў хуш-хуш фазоил.  

Сиддиқро (шояд Мирсиддиқхони Ҳашмати Бухорої бошад) зўфунуни замон меномад ва дар 
васфаш мегўяд: 

Сухандону сухангўву суханвар, 
Ки кас андар сухан з-ў нест бартар.  
Фарид андар қироат, назму иншо, 

Нуҷуму рамлу таъриху муаммо.  
Сабаби ин тахмин задан, ки шояд мухотаб Ҳашмат бошад, мукарраран ишора кардани 

муаллиф ба зоти ўст. Бори аввал мегўяд, ки: 
Ба ҳар фан иттифоқи хосу ом аст, 
Ки зоташро камолоти тамом аст.  

Бори дигар ишора мекунад, ки: 
Бувад ўро ба маълумот тасниф,  
Набошад зоти ў муҳтоҷи тавсиф.  

Ҳини номбар кардани анвои хат муаллифи тазкира хатҳои настаълиқ, қуръонї, китобї, 
хафї, аҷлї, ҷалї, сулс, кўфї, туѓро ва хати нохуниро низ зикр мекунад. Чунончи, дар мавриди 
хати нохунї, ки аз анвои нодири хат буд, менависад, ки: 

Дувум, Абдуллаҳ, он Муншии мирзо, 
Ки будї суҳбати ў умрафзо.  
Ба хатти нохунї ҳам буд қодир, 
Ки ҳаст он хат миѐни халқ нодир.  

Ё дар бораи Мир Файзуллоҳи котиб менависад, ки ў дар навиштани хатҳои сулсу кўфиву 
туѓро дасти қавї дошт: 

Ҳунарвар Мир Файзуллоҳи котиб, 
Ба таълими ду хат, бар ҷумла ѓолиб.  
Ба хатти сулсу ҳам кўфиву туѓро 
Варо дасте бувад аз ҷумла боло.  

Албатта, анвои хат хеле зиѐд аст ва аз замонҳои қадим то имрўз хатҳое, мисли ѓубор, девонї, 
кўфї, райҳон, муҳаққақ, риқоъ, рукъа, насх, сулс, тавқеъ, туѓро, таълиқ, настаълиқи шикаста ва 
ѓайраро номбар кардаанд ва ҳар кадоме хусусиятҳои худро дорад. Муаллифи тазкира на танҳо 
ному насаби хаттотони Бухоро, балки хушнависони мавзеъҳои дигарро низ зикр мекунад, 
чунончи Алии Табрезї аз Табрез бунѐдгузори хати настаълиқ будааст. Иброҳимхоҷа мири 
Кўлоб аз Кўлоб, Муҳаммадюсуфи Дої аз Хева, Муҳаммад Шарифи Хоразмї низ аз Хева, 
Убайдуллоҳ Мирзои Ҳисорї аз Ҳисор, Убайдуллоҳи Бадахшї аз Бадахшон, Абдуллоҳбек мири 
Китоб аз Кеш, Мирзо Абдуқайюм низ аз хиттаи Кеш, Абдурраҳими Пушткўҳї аз Пушткўҳ ва 
ѓайра бо овардани макони таваллудашон зикр ѐфтаанд. Аммо аксари ин хушнависон муддате 
дар Бухоро зиста ва эътибору шуҳрату номе ин ҷо ѐфтаанд. Ѓайр аз ин, Идрисхоҷаи Роҷї 
мансабу вазифаҳои хушнависон ва падарони онҳоро низ ѐдовар шудааст. Чунончи, баъзеҳо 
махдум (Махдуми Аҳмад, Махдуми Садр), баъзе мирзо (Мирзо Баҳром, Мирзо Баҳриддин), 
муншї (Мирзо Аҳмади Муншинажод, Мирзо Ѓиѐси Муншинажод), бархе ўроқ (Саъдуллои 
Ўроқ, Қозї Неъматуллои Ўроқ), бархе ҳоҷї (Мирзо Раҳматулло, Ҳоҷї Ҳусайн), қорї (Қорї 
Шариф), қозї (Қозї Сабохон, Қозї Маҳмадамин), мирохур (Мирохур Мирзои Қобил), 
қаровулбегї (Мирзо Мир Яҳѐ) ва ҳоказо мебошанд. Бархе аз ин хушнависон бо лақабҳои хосе 
низ иштиҳор ѐфта буданд, мисли Аҳмад-махдуми Дониш, Абдуллоҳбег мири Китоб, 
Имодуддини хушнавис, Қозї Сабохони хушнавис, Мир Файзуллоҳи Котиб, Мирзо Аҳмади 
Муншинажод, Мирзо Бадриддини чапнавис, Мирзо Ѓиѐси килксоз, Мирзо Қамархони хушкор, 
Мирзо Муроди коѓазсоз ва ҳоказо. Ҳамин тариқ, дар маснавии «Тазкират-ул-хаттотин» фазои 
ҳунарии садаҳои ХVIII-XIX ва оѓози садаи XX-и Бухоро ва дар маҷмуъ Мовароуннаҳр ба 
қалам омадааст. Маълумоти он дар бораи хушнависон, ороишгарони китоб, шоирону 
суханварон, анвои хат ва хусусиятҳои он басо ҷолиб ва муҳим мебошад. Маводи ин тазкира ҳам 
аз назари таърихї ва ҳам аз нигоҳи адабї арзиши баланд дорад, зеро он агар, аз як тараф, дар 
бораи аҳли ҳунар ва хоса, хушнависон маълумот диҳад, аз ҷониби дигар, хусусиятҳои адабї ва 
услубии як тазкираи манзуми ибтидои садаи XX ва сабки нигориши яке аз намояндагони 
номвари ин давра Идрисхоҷаи Роҷиро инъикос менамояд. Айни ҳол ин тазкира аз ҷониби 
Эраҷи Меликиѐн зери назари профессор Аскаралї Раҷабов ба чоп тайѐр шудааст ва умед аст, ки 
интишори он барои ҷустан ва гуфтани матлабҳои нав мусоидат хоҳад намуд.  

